   GARIZUMA-ALDIKO 3. DOMEKEA (C)
Eleizbarrutietako Misinoak: «Konpromisoa barrituz»
Sarrerako oharra
Anai-arrebok: Garizuma aldiko hirugarren domekan gagoz. Jaungoikoak beste aukera bat emoten deusku bihotz-barriteko ibilpidean aurrera pausua emon daigun. Gure bizitzetan Jaungoikoa alde batera izten dogunean, fruturik emoten ez dauan pikondoaren antza dogula esango jaku gaur. 

Israel herriak basamortuko erromesaldian egin eban lez, geuk be berrogei eguneko ibiltaldia egingo dogu graziazko eta salbamenezko aldi honetan, Pazko aldirako prestatzeko
Gaur, San Jose egunaren ostean, Bizkaia, Gipuzkoa eta Araban Euskal Eleizbarrutietako Misinoen Eguna ospatzen dogu. “Konpromisoa barrituz” goiburuaren haritik, dei egiten jaku hemen zein han misinoan egoteko era barritu daigun; munduaren, alkartasuanren, txirotuen, Jainkoaren Erreinuaren, biziaren aldeko konpromisoa barritu daigun. Ordua da, beraz, gure misino-konpromisoa barritzeko.
Abestuz ekingo deutsagu ospakizunari.

Sarrerako abestia
Abadearen agurra
Jaun errukitsua, zuekin.
Damu otoitza 
Jauna benetan errukitsua eta bihozbera bada eta gure pekatu guztiak parkatzen ditu. (Isilunea)
Erruki, Jauna. R/ Pekatu egin dogu-eta.


Agertu guri, Jauna, zeure bihotz ona. R/ Eta salba gaizuz.
Erruki dakigula Jaungoiko guztiz ahaltsua… 



Erruki, Jauna, Kristo…
Edo:
· Gugaz eroapen handia dozuna. Erruki, Jauna.

· Bihotz-barritzeko, bizimoduz aldatzeko deitzen gaituzuna. Kristo, erruki.

·  Zeugaz eta anai-arrebakaz adiskidetzeko dei egiten deuskuzuna. Erruki, Jauna.
Oharra irakurgaiei
Lehenengo irakurgaian entzungo dogunez, Moises, sutan egonda, erreten ez dan sasia ikustera hurreratuko da eta han, Jaungoikoaren hurkotasunean, Egipton sufritzen dagozan anai-arrebak askatzeko misinoa jasoko dau.

Jaungoikoak hitzez eta egiten dituan gauza miragarriez emoten deusku agertzera bere burua.

Bigarren irakurgaian, Paulo apostoluak erne egoteko dinosku, israeldarrei gertatu jakena gertatu ez dakigun geuri be; izan be, hareek, Jaungoikoaren gauza miresgarriak eta maitasuna ezagututa, lepoa emon eutsen.

Jauna doakotasun eta doe hutsa da. Konfiantzaz onartzeko baino ez deusku eskatzen Berak.
Jainkoaren herriaren otoitza
1. Eleizearen alde. Bizkaiko, Gipuzkoako eta Arabako Eleizbarrutien alde. Sinodo-aldi honek, Espirituaren indarraz, misino-konpromisoa garatzen lagundu deigun eta alkar harturik gizatasun handiagoko munduaren alde borrokatu daigun.  Eskatu deiogun Jaunari. 

2. Misiolarien alde. Euren eta euren alkarteen bizitza eredugarri izan daiten guretzat behartsuen Jainkoarengana joteko bidean, eta gure eleizbarrutietako misino-taldeek erakutsi deiguela alkartasunez konprometitzen. Eskatu deiogun Jaunari. 

3. Sufritzen dabenen alde. Astelehenez, Biziaren aldeko Eguna ospatuko dogu. Egin daigun otoitz, bereziki, amaren sabelean dagozan umeen, amen eta makaltasunezko egoeretan jaitoen diranen alde; bizimodu duinerako baldintzarik ez dabenen, indarkeria eta bakardadea jasaten dabenen alde; begirunerik jasoten ez daben nagusien, etorkinen, zainketa aringarriak behar dabezanen eta oinaze fisiko edo espiritualak jasaten dabezanen alde, kontsolamendua izan daien eta Jainkoaren bitarteko izan gaitezan horretarako. Eskatu deiogun Jaunari.  

4. Gure kristinau alkartearen alde. Jaungoikoaren Hitza geure eginda, Jaungoikoaganako eta anai-arrebenganako maitasunean hazi gaitezala. Eskatu deiogun Jaunari. 

Jauna, zeuk dakizu ondoen gure beharrizanak zeintzuk diran. Onartu orain aurkeztu deutsuguzanak. Jesukristo gure Jaunaren bitartez. 
Oharra dirua batu aurretik
Misinoen eguna dala-eta, esker ona adierazo gura deutsegu misiolariei behartsuenen aldeko konpromisoagaitik. Eskerrik asko zuoi be, emoten dozuen diru-laguntzari esker misino-egitekoak aurrera egiten dau-eta. Eskerrik asko eskuzabaltasunagaitik eta urte osoan misinoen alde egiten dozuenagaitik. 
Jaunartzeko isiltasunean
Gizadiaren Jaun eta Aita,
pertsona guztiak duintasun beraz sortu zenduzana,

isuri gure bihotzetan senide-sena.

Gure arteko bategite, alkarrizketa, zuzentasun eta bakea amestu daiguzala.

Emon bultzada gizarte sanoagoak eta mundu duinagoa sortu daiguzan,

gose, pobretasun, indarkeria eta gerra bako gizarteak.

Zabaldu deiegula gure bihotza lurreko herri eta herrialde guztiei,

bakotxarengan erein zenduan on eta edertasuna autortu daigun,

batasunaren, baterako egitasmoen, batera bizitako itxaropenen lokarriak estutzeko. Amen.
Abadearen agurra (herriaren gaineko otoitzaren eta bedeinkapenaren ostean)
Jaunaren Hitza entzuteko eta bere Gorputza hartzeko batu gara eta orain gure jardueretara bueltatuko gara.

Zoaze Jaunaren bakean!
